
Ezetz esaten ikastea 

Belarminaren esentzia oso aproposa da besteen menpe bizi direnek duten arazoa gainditzeko 
Eusebio Gonzalez - Donostia 

Zazpi multzotan sailkatu zituen Bach doktoreak aurkitutako 38 lore esentzia sendagarriak. Bosgarren multzoa besteen eraginen eta ideien menpe daudenentzat da. Multzo horren barruan, izaerarekin zerikusia duten lore esentziak daude. Esentzia horiek pertsonen izaerarekin dute zerikusia, pentsatzeko, sentitzeko eta jokatzeko modu oso errotuekin, barne-barneko izaerarekin, nortasunaren ezaugarriekin, eta ezaugarri horiek ez dira erraz aldatzen. Aldi baterako egoerak, ordea, iragankorrak dira, batzuk gehiago beste batzuk gutxiago, eta aldi batez eragiten diote pertsonari. Errazago orekatzen dira. Artikulu honetarako belarmina aukeratu dut. Ikus dezagun nolakoa den belarminari dagokion nortasunaren ezaugarriak dituen pertsona. 

BACHEK LORE ESENTZIA HONI BURUZ ZER ESATEN ZUEN: «Pertsona onberak, bareak eta goxoak dira. Besteen nahiak betetzeko prest daude, beti. Hain da bizia besteen nahia egiteko gogoa, non haien zerbitzari bihurtzen baitira. Dagokien baino lan handiagoa hartzen dute, eta beren egiazko bizitza-eginkizuna ahazten zaie». 

BELARMINARI DAGOKION EMOZIO-MAPA. Baina, aldi berean, pertsona horiek eragin-errazak izaten dira. Ez dakite beren burua defendatzen. Besteak beren bizitzan sar daitezen uzten dute. Besteen menpe egonda, ez dituzte beren nahiak betetzen. Halaber, belarminari dagokion nortasuna duten pertsonek beste hiru emozio izan ohi dituzte: beldurra, errua eta lotsa. Besteen aurrean ezkutatu egiten dituzte sentimendu horiek, bakardadean bizi ohi dituzte. Denborarekin gerta liteke sentimendu horien ordez erresumina eta gorrotoa izatea. Eta hori arrikutsuagoa izan daiteke. 

Besteen bizitza bizi ohi dute, ez berena. Pertsona indartsuen ondora bildu nahi izaten dute. Beti egoten dira prest, behar baino gehiago, eta neurriz kanpo saiatzen dira besteen alde. Sarritan, beren beharrak ahaztu eta besteenari egiten diote kasu. Ez dute jakiten ezetz esaten. Sarri gertatzen zaie konpromisoa hartu eta gero damutzea. Baina, hala ere, agindutakoa betetzen dute. 

Bizitzako gauza onak ez dituztela merezi sentitzen dute. Otzanegiak dira, apalegiak, lotsatiegiak. Umetan, begiak beheratzen dituzte inoren aurrean jartzen dituztenean; horrelako umeek isilean sufritu ohi dute, eta bakardadean egiten dute negar. Deus esan gabe eraso egin diezaieten uzten dute, eta, era horretan, gero eta beldur gehiago eta handiagoak pilatzen dituzte barnean. Lanean, nagusiak eraginda jasan ohi dute egoera hori (mendekotasun ekonomikoa); edo bikote-bizitzan, kideak eraginda, lotura emozionala ez galtzeko (mendekotasun emozionala, eta batzuetan baita ekonomikoa ere). Diruarekin ez dira ondo konpontzen, ez eskuratzeko orduan, ezta kudeatzeko orduan ere. 

BELARMINAREN ERAGIN ONURAGARRIA. Belarminari dagokion nortasuna duen pertsonak hau ikasi behar du lehenbizi: besteentzat baliagarri izaten eta besteei laguntzen, baina berdinen arteko harremanean. Belarminaren esentziak, lore esentziak, norbera izaten laguntzen du. 

KASU KLINIKOEK ZER ERAKUTSI DUTEN. Lore esentzia hau eraginkorra izan da hainbat nahasmendu psikosomatiko sendatzeko: neke kronikoa, tristura, beheraldia, gehiegizko atxikimendua, borondate ahula, hipersentikortasuna, eraginerraztasuna, beldurra, anorgasmia, ezjakintasuna, adizioa, abusuak. Horrenbestez, halako arazoetarako ere badu konponbidea lore esentzien terapiak. Beste tratamendu asko baino baliagarriagoa da, gainera. 

